
ഉദ്ധരിച്ചു പരിചയപ്പെടുത്തുകയോ ചെയ്യുന്നു.

വജ്രസൂചി എന്ന ഈ സമാഹാരത്തിൽ ഉൾപ്പെടുത്തിയിരിക്കുന്ന പുസ്തകങ്ങളിൽ
 മലയാളികൾക്കു പേരുകൊണ്ട് ഏററവും പരിചിതമായതു പഴഞ്ചൊൽ
മാലയായിരിക്കണം. എന്നാൽ ഇതിന്റെ ഉള്ളടക്കത്തെക്കുറിച്ചു മിക്കവർക്കും ശരിയായ
 ധാരണയില്ല. ഇതു ലക്ഷണയുക്തമായ മിഷണറി രചനയാണ്. ക്രൈസ്തവമത
 പ്രചാരണമാണ് രചനാലക്ഷ്യം. Malayalam Proverbs Applied to Christianity
 എന്ന ഇംഗ്ലീഷ് ശീർഷകം (1896-ലെ മംഗലാപുരം പതിപ്പ്) ഉള്ളടക്കത്തിന്റെ
 വിശദീകരണമാണല്ലോ.

ഇവിടെ ശ്രദ്ധേയമായ കാര്യം പ്രാദേശിക സംസ്കാരത്തിന്റെ
 അനർഘസമ്പത്തുകളെക്കുറിച്ചു ഗുണ്ടർട്ടിനുണ്ടായിരുന്ന ധാരണയാണ്. ഭാരതീയ
 പുരാണങ്ങളും കേരളീയ ഐതിഹ്യങ്ങളും മലയാളത്തിലെ പഴഞ്ചൊല്ലുകളും
 കേരളഹൃദയത്തിലേക്കുള്ള വിശാലകവാടങ്ങളായി അദ്ദേഹം തിരിച്ചറിഞ്ഞു. അത്തരം
 സാംസ്കാരിക വിവേകം ഒന്നൊന്നര നൂറ്റാണ്ടു മുമ്പ് പ്രകടിപ്പിച്ച വ്യക്തി ഇന്നു വികാസം
 പ്രാപിച്ചിരിക്കുന്ന പല സാംസ്കാരികപഠന പദ്ധതികളുടെയും പ്രോദ്ഘാടകനായി
 പരിഗണിക്കപ്പെടണം. കേരളത്തിലെത്തിയ മറ്റൊരു മിഷണറിക്കും സംസ്കാര
ത്തിന്റെ ജനകീയ ധാരകളെക്കുറിച്ച് ഇത്രത്തോളം ശാസ്ത്രീയമായ ധാരണ
 ഉണ്ടായിരുന്നില്ല. മതപരമായ ലക്ഷ്യങ്ങൾ ഒഴിവാക്കിക്കൊണ്ട് പഴഞ്ചൊൽ
 സമാഹാരങ്ങൾ ഗുണ്ടർട്ട് തയ്യാറാക്കി. ഒരായിരം പഴഞ്ചൊൽ, കേരളോല്പത്തിയും
 മറ്റും എന്ന വാല്യത്തിൽ ചേർത്തിട്ടുണ്ട്. ഇവിടെ പഴഞ്ചാൽ മാല പൂർണ്ണരൂപത്തിൽ
 ചേർത്തിരിക്കുന്നു. 'മംഗലാപുരെ ഛാപിത'ത്തിൽ മൂന്നു ഭാഗമായി 1845-ൽ അച്ചടിച്ച
 ഗ്രന്ഥമാണ് അവലംബം. ട്യൂബിങ്ങൻ സർവകലാശാലാ ലൈബ്രറിയിൽനിന്ന് ഈ
 പകർപ്പു ലഭിച്ചു.

മലയാളം അച്ചടിയുടെയും പ്രസാധനത്തിന്റെയും ചരിത്രത്തിൽ പ്രാധാന്യമുള്ള
 കൃതിയാണ് മാനുഷഹൃദയം, ജെഹന്നസ് ഇവാൻജലിസ്ത ഗോസ്നറുടെ (1773-1858)
 Herz. Buchlein എന്ന ജർമൻ ഗ്രന്ഥത്തിന്റെ പരിഭാഷയാണിത്. ലോകത്തിന്റെ
 വിവിധഭാഗങ്ങളിൽ വിവിധ ഭാഷകളിൽ മിഷണറിമാരോടൊപ്പം ചെന്നത്തിയ ലഘുകൃതി
 എന്ന നിലയിൽ ഇതിനു വ്യാപകമായ പ്രചാരം ലഭിച്ചു. ഇന്നത്തെ നിലയിൽ
 പ്രസ്തുതകൃതിയുടെ പ്രാധാന്യം അതിലെ ചിത്രങ്ങളാണ്. 1846-ൽ ജർമ്മനിയിൽ
 വിശ്രമത്തിനുപോയ ഗുണ്ടർട്ട് മാനുഷഹൃദയത്തിനുവേണ്ട ചിത്രങ്ങൾ അവിടെ
 ബെത്തേലിയൂസ് എന്ന ചിത്രകാരനെക്കൊണ്ടു തയ്യാറാക്കിച്ചിരുന്നു. (ഫ്രൻസ് &
 സക്കറിയ ഡോ. ഹെർമൻ ഗുണ്ടർട്ട് ഡി സി ബി, 1991: 104. ഇനിയങ്ങോട്ട് ഡോ. ഹെർമൻ
 ഗുണ്ടർട്ട് 1991 എന്ന ചുരുക്കെഴുത്തിലായിരിക്കും ഈ ഗ്രന്ഥം സൂചിപ്പിക്കുക. സ്കറിയാ
 സക്കറിയ: ഡോ. പി.ജെ. തോമസിന്റെ മലയാള സാഹിത്യവും ക്രിസ്ത്യാനികളും എന്ന
 ഗ്രന്ഥത്തിന്റെ ഡി സി ബി പതിപ്പിലുള്ള ചർച്ചയും പൂരണവും 1989: 457-459. ഇനി
 ചർച്ചയും പൂരണവും 1989 എന്ന ചുരുക്കെഴുത്ത് ഉപയോഗിക്കും.)

മാനുഷഹൃദയത്തിനു 1849 മുതൽ പതിപ്പുകളുണ്ടായിരുന്നിരിക്കണം. ആദ്യകാല
 പതിപ്പുകളിലെ ചിത്രങ്ങളെക്കുറിച്ചു ബാസൽ മിഷൻ കമ്മറ്റിക്ക് എതിർപ്പുകളുണ്ടായി,
 പിശാചിന്റെ ചിത്രങ്ങളെക്കുറിച്ചായിരുന്നു ഏറെ ഭിന്നാഭിപ്രായങ്ങൾ! 1851-ൽ

